
1.22 GEGURITAN KASMARAN




Puh Kumambang


	"Tampi Ratu atur titiange puniki, satmakaang titiang mawak nongos di pangadi, parek Ratu di pamreman.
	Ngasih-asih kedeh manunas swecanin, bas tong nyandang pisan, sapuniki sai sedih, setata mangrumrum gawang.
	Sat bramara tan pegat wantah mandimdim, wekas ngameledang, madun bungane ne miik, nongos jeroning gedong meka.
	Sok mabaan pameled-meled ngiwasin, bin pidan kasidan, Ratu bas rangkunan celih, pepilu tong bakat tengab.
	Kudiang titiang keneh titiange ne mangkin, kanggo kenya ida, ne makrana sapuniki, lali tan meling ring awak.
	Bas kalebih gemes idane nyakitin, pisan ja matiang, apang tuara ada sida, ngijeng manunas sayangang.
	Durung pisan titiang taen mamanggihin, anak buka ida, srenggara jaen tur mungil, anut sing separi polah.
	Tatuian Ratu paragaan sasih, purnamaning kapat, pamulune lumlum gading, di mirib emase ngudaang.
	Napi wada ring karep alus manis, kenjing aji bara, balabur santerup sai, membah ring lambene mecat.
	Seksek indang ge1ikang Ratu saliksik, rasa tong mabaan, inab kaayone kadi, Ratih mapupulan melah.
	Twara titiang Ratu sakeng ng amanisin, jati tatuian, yan sida acepe panggih, Ratu ngaraga ngodagang.
	Dah nempilang titiang twara palih-palih, puput antuk ida, kodagang panjakang sai, sakayun ida mratingkah.
	Nging pinunas titiange Ratu abesik, pagehang tegtegang, dah embahang june gunjih, nglalu manglampusang raga.
	Sinja-sinja gitgit ben bakat ceburin, gigis ke rasanya, sakite pacang tepukin, saurin manandang jengah.

